
Lliwiau i’w defnyddio wrth ddarllen

Dydw i ddim yn deall y gair

Rwy’n ansicr o ystyr y gair. 

Rwy’n deall y gair!

O! Peth diflas ydy byw bywyd mewn caethiwed neu mewn caets. Chwarae 
teg, maent wedi gwneud eu gorau i wneud fy nhŷ neu fy nghaets yn 
ddiddorol fel pe bawn yn dal i fyw yn y gwyllt, ond nid yw yr un fath. Mae’n 
ffals i gymharu â’r bywyd rhydd, bywyd lle yr ydwyf, yn cael digon o ymarfer 
corff, bywyd lle caf gymar, bywyd lle caf ddewis  fy mwyd fy hun a gweld fy 
ffrindiau. Yr unig ffrind sydd gen i yma ydy’r gath yna sydd yn ceisio bygwth 
fy lladd, tynnu wynebau, gwneud sŵn hisian, enwch chi e ac mae’r gath wedi 
ei drio e – ond wrth gwrs nid yw yn codi ofn arna i, o nag ydi. Fi ydy brenin y 
goedwig, wel, mi oeddwn i, nes i mi gael fy saethu gan ryw dwpsyn oedd yn 
methu â gweld y gwahaniaeth rhwng llygoden a thylluan a chael fy nghloi yn 
y caets yma! Wrth gwrs rwyf yn holliach erbyn hyn ond sut medraf gyfathrebu 
gyda fy mherchnogion a dweud fy mod i yn holliach? Wedyn fe fyddai fy 
mhroblemau i gyd drosodd.



O! dyna amser bwyd eto! Tri chynnig. Beth a gaf – cywion, cywion neu 
gywion?! Wel ni chredaf fy lwc. Ydy hi yn ben-blwydd arnaf? Dydw i ddim yn 
meddwl, sbariwns cinio dydd Sul, mmm! Byrc! O esgusodwch fi, rwyf yn llawn 
dop ar ôl y pryd blasus yna. Diawcs, pwy yw hwn? Fy mherchennog yn dod i 
fy nôl i hedfan. Wel ni chredaf fy lwc heddiw. Esgob, rwy wedi anghofio sut i 
hedfan bron, ond fe gofiaf sut mewn eiliad. Rych chi’n gweld? Dywedais i!  
O mae’n braf lan yma – mae’n fyd tra gwahanol i’r byd yna lawr fan ‘co. 

“Fflori fach, bwyd i ti! Dere Fflori fach”, llais i’m hatgoffa bod caethiwed yn 
realiti o hyd. Dim dianc i mi. Diawcs, roeddwn i’n meddwl fy mod wedi dianc 
un funud ond y funud nesa rwy’n gweld y bariau o’m hamgylch – ie, y caets 
yma eto yn fy atgoffa nad breuddwyd mo bywyd!

